
ՄԱՆԿԱԿԱՆ ԿՈԼԵԿՏԻՎՈՒՄ ԴՊՐՈՑԱԿԱՆԻ ՄԵՐԺՄԱՆ ՊԱՏՃԱՌՆԵՐՆ ՈՒ 

ՀԱՂԹԱՀԱՐՄԱՆ ՈՒՂԻՆԵՐԸ 

 

 ՄԻՆԱՍՅԱՆ Ա․ Լ․ 

մանկավարժական գիտությունների թեկնածու, ԲՊՀ 

 

Երեխաների մեջ մեկը մյուսի նկատմամբ հարգալից վերաբերմունք, 

հանդուրժողականություն, հումանիզմ, բարեկրթություն սերմանելու և զարգացնելու խնդիրը 

վաղուց ի վեր գտնվում է մանկավարժների ուշադրության կենտրոնում: Այդ գաղափարները 

պահանջված են առավել ևս այսօր՝ համաշխարհայնացման, պատերազմների, միգրացիայի, 

բնական և արհեստածին աղետների, միջազգային ահաբեկչության, ազգային–էթնիկ և 

դավանանքի տարբերության հետևանքով ծագած բախումների պայմաններում: 

Հումանիստական մանկավարժությունը և հոգեբանությունը ի դեմս նրա հիմնադիր Կ. 

Ռոջերսի մեկնաբանում է հանդուրժողականությունը որպես մարդու մոտ 

անբարտավանության և գոռոզության բացակայություն : [1,90] 

Ագրեսիվ, օրինազանց գործողություններ կատարող աշակերտներ կան, երևի թե, 

ցանկացած դպրոցում, և չկան երեխաներ, որոնք չունեն բացասական սոցիալական փորձ, որի 

հիմքում հիմնականում ընկած են մեծահասակների պրոբլեմները՝ ընտանեկան բռնությունը, 

ծնողների ամուսնալուծությունը, ընտանեկան կոնֆլիկտները և այլն: 

Դպրոցական տարիքը երեխաների համար մեծ փոփոխությունների ժամանակաշրջան է, 

երբ նրանք մտնում են նոր, լայն միջավայր, որտեղ որդեգրում են հատուկ կեցվածք, ուզում են 

ինքնահաստատվել և իրենց տեղը գտնել կոլեկտիվում: Դպրոցական կոլեկտիվում, մտնելով 

տարաբնույթ հարաբերությունների մեջ հասակակիցների և ուսուցիչների հետ, աշակերտը 

կատարելագործում է իր արժեհամակարգը: Նրա համար չափազանց կարևոր են 

հասակակիցների գնահատականները և կարծիքները: Հենց նրանց  հետ է դպրոցականը 

համեմատում իր պահվածքը, հարկ եղած ժամանակ շտկում և փոփոխում այն: 

Հանդուրժողականությունը չի տրվում երեխային իծնե: Բնությունը իսկզբանե սերմանել է 

երեխայի մեջ զգոնություն և զգուշավոր վերաբերմունք այն մարդկանց նկատմամբ, որոնք 

տարբերվում են իրենից և իր մտերիմներից և ընդգրկված չեն նրա մերձավոր շրջապատում: 

Դպրոցական կոլեկտիվներում հաճախակի հանդիպում են խմբեր կամ առանձին 

աշակերտներ, որոնք թիրախավորում են հասակակիցներին՝ հարկադրելու, նսեմացնելու, 

ահաբեկելու, վնասելու, սեփական սոցիալական կարգավիճակը և անձնական դիրքը տվյալ 

խմբում հաստատելու համար: Դա կարող է արտահայտվել անտեսման, արհամարհանքի, 

ծաղրի, վիրավորանքի և նույնիսկ ֆիզիկական ոտնձգության տեսքով: 

Այն դպրոցականները, որոնց վարքը, մշակույթը, արտաքինը, խոսելաձևը, 

սովորությունները չեն ընդունվում հասակակիցների կողմից, սովորաբար դառնում են 

թերահավատության և մերժման թիրախ: 

Հասարակությունում գոյություն ունի կարծիք, որ հասակակիցներին ճնշման են 

ենթարկում ինքնահաստատման նպատակով կյանքի դառը փորձ ունեցող դեստրուկտիվ 

ընտանիքների երեխաները, որոնք անվստահ են, դյուրագրգիռ, չարացած,նյարդային: Ըստ 

Ալֆրեդ Ադլերի, «անլիարժեքությունն ու գերազանցությունը նույն մետաղադրամի երկու 

կողմն են: Եթե անձը ունի գերազանցության բարդույթ, ապա, ամենայն հավանականությամբ, 

կա թերարժեքության հիմքում ընկած զգացողություն, որը նրան ստիպում է չափազանցել իր 

ինքնագնագատականը՝ ինքն իրեն ավելի լավ զգալու համար»:[2,154] 

Դեստրուկտիվ ընտանիքի երեխայի անձի ձևավորման և նրա՝ հասակակիցների հետ 

հարաբերությունների վրա մեծապես անդրադռնում են ծնողների անտարբերությունը, 

դաժանությունը, անուշադրությունը, վիրավորանքները, հսկողության պակասը: 

Միևնույն ժամանակ նշենք, որ մեր դիտարկումները վկայում են, որ նմանատիպ 

պահվածքով կարող են հանդես գալ նաև բարենպաստ ընտանիքներում ապրող երեխաները, 

որոնք ինքնավստահ են, գոռոզամիտ և համոզված են, որ կարող են հեգնել և մերժել իրենցից 

ինչ որ բանով տարբերվող համադասարանցիներին: 

Դպրոցականի նվաստացուցիչ վարքի պատճառներից է սեփական անկարողության 

զգացումը, երբ նա փնտրում է որպես զոհ իրենից ավելի թույլերին, որոնք ունեն որոշակի 

առանձնահատկություններ՝ սոցիալապես անապահով ընտանիքներից են, պատկանում են այլ 

ազգության, մշակույթի, չափազանց խելացի են կամ թերզարգացած, գեր են կամ թուլակազմ և 

այլն: Ի դեպ, պատճառը այդքան էլ կարևոր չէ, կարևորը այն է, որ հետապնդման զոհը 

տարբերվի այլ երեխաներից և դրանով իսկ նպաստի հետապնդողի ես -ը շրջապատում 

հաստատվելուն: 

Թիրախավորման պատճառ կարող է հանդիսանալ նաև նախանձի զգացումը 

համադասարանցու նկատմամբ, երբ նա բարեկեցիկ ընտանիքից է, սիրված է ծնողների 

կողմից, ունի բարձր առաջադիմություն: Ձգտելով խարխլել նրա դիրքը միջավայրում,մերժման 

կազմակերպիչը փորձում է խաղալ այդ աշակերտի հեղինակության հետ: 

Մերժման պատճառ կարող է հանդիսանալ նաև մերժողի մոտ հանդուրժողականության 

բացակայությունը, երբ նա չի կարողանում համաձայնության գալ կամ հասկանալ մյուսներին, 

ունի կանխակալ վերաբերմունք այլ երեխաների ազգության, կրոնի, մշակույթի, արտաքինի 

նկատմամբ: Այս դեպքում նա կարող է նույնիսկ ենթադրել, որ ճիշտ քայլ է անում, չընդունելով 

այլ մշակույթի ներկայացուցչին և սրանով իսկ հաստատելով իր լեզուն, կրոնը, մշակույթը: 

Հասակակիցների մերժման հեղինակներ կարող են լինել նաև՝ 

 ակտիվ, շփվող աշակերտները, որոնք ուզում են ստանձնել լիդերի դերը դասարանում 

 աշակերտները, որոնք ուզում են ցանկացած ճանապարհով լինել ուշադրության 

կենտրոնում 

 ծայրահեղականները, որոնք երբեք չեն ուզում գնալ փոխզիճումների 

Նրանք բոլորը ունեն բարձր ինքնագնահատական, ցանկանում են հասնել 

արդարության : 

Այս բոլորի արդյունքում ի հայտ է գալիս կոլեկտիվի մերժված անդամը, որը հայտնվում 

է խմբից դուրս: Մերժումը կարող է լուրջ վնասներ հասցնել ցանկացած երեխայի, ազդելով նրա 

ֆիզիկական առողջության և հուզական որոլտի վրա, հանգեցնելով ցածր 

ինքնագնահատականի, ընկճվածության, անքնության, ցածր առաջադիմության, գլխացավերի 

և նույնիսկ ինքնասպանության: 

Գոյություն ունեն բազմազան գործոններ, որոնք նպաստում են դպրոցականների 

հանդեպ համադասարանցիների բացասական վերաբերմունքին և մերժմանը: 

Մշակութային և կրոնական տարբերություններ ունեցող աշակերտների մերժման 

դեպքերը հասակակիցների կողմից բավականի հաճախ են, ինչը բխում է տարբեր կրոնական 

համոզմունքներից և հանդուրժողականության, փոխըմբռնման բացակայությունից: 

Այլ ռասայի պատկանող աշակերտները մերժման ակնհայտ թիրախներից են։ 

Սպիտակամորթ աշակերտները կարող են մերժել սևամորթներին, կամ, հակառակը (վերջին 

տարիներին ավելի հաճախակի հանդիպում է երկրորդ տարբերակը): 

Հաշմանդամություն կամ քրոնիկ հիվանդություն ունեցող աշակերտները մերժման 

հիմնական զոհերից են: Գրեթե մշտական են մերժման դեպքերը տարբերվող ֆիզիկական 

հատկանիշներ ունեցող դպրոցականների շրջանում: 

Հաճախ մերժվածների կարգավիճակում հայտնվում են ինտրավերտ երեխաներ, որոնք 

ունեն ցածր ինքնագնահատական, ինքնամփոփ են, ընկճված, միայնակ, չեն մասնակցում 

դպրոցական միջոցառումներին: 

Տաղանդավոր, նախաձեռնող և ստեղծագործական մոտեցում ցուցաբերող 

աշակերտները, որոնք գործադրում ենուսման հանդեպ հավելյալ ջանքեր, գերակատարում են 

ուսումնական ծրագիրը, նույնպես կարող են մերժվել հասակակիցների կողմից, որովհետև 

նախանձի տեղիք են տալիս միջակություններին: 

Գերակտիվությունը, իմպուլսիվությունը և ագրեսիան նույնպես չեն ընդունվում 

հասակակիցների կողմից: Դպրոցականները չեն սիրում, երբ համադասարանցին ոչ տեղին 

խոսում է, վազում, բղավում, թույլ տալիս ֆիզիկական կատակներ, ուզում գերիշխել խաղալու 

ժամանակ կամ ծաղրուծանակով զբաղվում: 

Համադասարանցու ցածր ակադեմիական առաջադիմությունը նույնպես կարող է 

նպաստել մերժմանը, որովհետև այդպիսի աշակերտը անուշադիր է, չունի պատշաճ պահվածք 

և կամա թե ակամա խաթարում է ուսումնական գործընթացը: Այս տիպի 

համադասարանցիների հետ հասակակիցները նախընտրում են չընկերակցել: 

Այստեղ բնականաբար կարող է ծագել հարց՝ ինչպես կարելի է օգնել 

համադասարանցների կողմից սոցիալական մերժման ենթարկաված աշակերտներին: 

Կարևոր պայմանը, որը կնպաստի աշակերտի կարգավիճակի փոփոխմանը 

դասարանում, ուսուցչի կողմից այնպիսի խմբային աշխատանքների կազմակերպումն է, որոնք 

կփոխեն մանկական կոլեկտիվի անդամների գործառույթները և պարտականությունները: 

Աշակերտի կարգավիճակի բարելավմանը կարող են նպաստել նաև նրա 

հաջողությունները արտադասարանական խմբակներում, սպորտային միջոցառումներում և 

մշակութային կենտրոններում: Ուսուցչի դերը տվյալ պարագայում կայանում է նրանում, 

որպեսզի նա ակտիվորեն ինֆորմացնի համադասարանցիներին մերժված աշակերտի 

հաջողությունների մասին դպրոցից դուրս: [3, 34] 

Հիրավի, մերժված երեխաների մեջ կա ինչ–որ բան, ինչը կարող է վանել այլ երեխաների, 

հրահրել գրոհներ: Ուսուցչի կարևորագույն խնդիրն է ուսումնասիրել մերժման պատճառը և 

աշխատել շտկել իրավիճակը: Նա պետք է վերլուծի, թե ինչ արժեքներ են բնորոշ տվյալ 

դասարանին և ինչ որակներ են մերժվում, ինչ հատկություններ է դրսևորել վտարանդի 

դարձած երեխան: Եթե հակասությունները անլուծելի են, անհրաժեշտ է փոխել դասարանը 

(ինչը ցանկալի չէ) կամ կառուցել հարաբերություններ՝ հիմնվելով նախկին փորձի վրա: 

Միևնույն ժամանակ անհրաժեշտ է ծանոթացնել աշակերտներին գեղարվեստական 

գրականության, ֆիլմերի, իրական դեպքերի հետ, որոնց հերոսները դրսևորում են մեկը մյուսի 

հանդեպ համբերատարություն և հանդուրժողականություն: Ուսուցիչը պետք է բացատրի 

աշակերտներին, որ տարբերվել այլ մարդկանցից նորմալ երևույթ է, որ մարդիկ տարբեր  են, 

որ հասակակիցների կողմից ընդունված չլինելը հանգեցնում է ցածր ինքնագնահատականի, 

սթրեսների, ինտրավերտություն, որ այդ հոգեվիճակը պահպանվում է սովորաբար 

երեխաների մոտ նաև հասուն կյանքում: 

Այստեղից կարելի է եզրակացնել, որ հասակակիցների հետ բարյացակամ, սիրալիր, 

առողջ հարաբերությունները կարևոր նշանակություն ունեն երեխայի անձի ներդաշնակ, 

բնականոն զարգացման համար, իսկ ընկերական շրջապատի բացակայությունը կարող է 

նրան բազում դժվարություններ պատճառել կյանքում: 

REASONS AND WAYS OF OVERCOMING SOCIAL REJECTION OF A STUDENT BY A 

CHILDREN'S TEAM 

 

The article reveals the characteristics of schoolchildren who are not accepted by their classmates, 

as well as the instigators of persecution. The rejection of the student is presented as accompanied by 

negative emotions, instilling in the child with insecurity, a feeling of inferiority and alienation, a 

phenomenon accompanying him throughout his conscious life. 

The reasons for rejection of the student and the ways of overcoming it in the children's collective 

are also revealed. The social rejection of the student is presented as an urgent pedagogical problem. 

Keywords: children collective, attitude, tolerance, humanism, rejection, friendly, healthy 

relationships. 

 


